
					ఈ పుట అచ్చుదిద్దబడ్డది

మనసైన్య మున్నది మన మింక వేగ - యనికి నుద్యోగించు టదియె కార్యంబు.”

అన విని యంగదుం డావిభీషణునిఁ - గనుగొని "నీమాట కడునుత్తమంబు

నరనాథతనయులు నాగపాశములు - నురవడిఁ బెనఁగొని యుర్విపై నొరగి

బాణక్షతంబుల బలువిడి వెడలు - శోణితంబుల బ్రుంగి సొరిది నున్నారు

ఈదాశరథుల మీ రేమఱకుండుఁ - డాదిత్యుఁ డుదయాద్రి కరుదేర మున్నె2570

యేను రాక్షసకోటి నెల్ల నిర్జించి - జానకిఁ దెచ్చెద జననాథుకడకు

హనుమంతుఁ డాదిగా నఖిలవానరులఁ - గొని కవాటములతోఁ గోటలతోడఁ

దోరణశ్రేణులతోఁ గూడ లంకఁ - దోరంపుఁబిడికిళ్ళఁ దుమురు సేసెదము.

విస్మయంబుగ బంధువితతితోఁ గూడ- భస్మంబు సేయుదు పంక్తికంధరుని

నావిక్రమంబును నాభుజాబలము - భూవరువలన నాపూనుభక్తియును

దెల్లంబు సేయుదుఁ దెగువతో నెల్లి - యెల్లభూతంబులు నీక్షింపనిమ్ము

మలయజకేయూరమహితానుభూతిఁ - బలుమఱు గన్న నాబాహుదండములు

అనవరతంబును నధికదర్పమునఁ - దనరుచున్నవి రఘూత్తముకార్యమునకు

రావణు నిర్జించి రఘువీరుఁ డలర - నీవిభీషణు లంక నెలమి నిల్పెదను

గాదేని నాజి రాక్షసులచేఁ జచ్చి - పోదును సౌమితి పోయిన త్రోవ"
2580

నన విని సుగ్రీవుఁ డంగదుఁ జూచి - "తనయ! నీ వింక నీదశరథాత్మజు

గొనిపొమ్ము కిష్కింధకును వేగ నేను - జని యింద్రజిత్తుని సకలరాక్షసుల

రావణు నిర్జించి రఘురాముదేవి - నేవిధంబుననైన నేఁ దెత్తు వేగ"

యని దైన్యపాటుతో నాడుసుగ్రీవుఁ - గనుఁగొని ఖిన్నులై కపులు భీతిల్లి

మునుకొని శోకాబ్ధి మునుఁగ సుషేణుఁ - డనువాఁడు వల్కె నయ్యందఱఁ జూచి

యీనాగపాశంబు లిపుడు వాయుటకు - వానరేశ్వరులార! వలను సెప్పెదను

తొల్లి దేవాసురోద్ధురసంగరమున - నెల్లదేవతలకు నివి గట్టియున్న

దేవత లప్పుడు దివ్యౌషధములు - చే వానిబాధఁ బాసిరి కట్లు విడిసి

యాయౌషధము లిప్పు డమృతాబ్ధికవలఁ - బాయకున్నది ద్రోణపర్వతస్థలిని

హనుమంతుఁ బుచ్చుఁడీ యతఁ డౌషధములు - గొనివచ్చు మీ రిట గుందంగ వలదు.”

నారదుఁడు శ్రీరాములకడకు వచ్చుట


అనునంత సూర్యసహస్రసంకాశుఁ - డననొప్పి కృష్ణమృగాజినం బమర

మెఱుఁగులతో శుభ్రమేఘమో యనఁగ - నెరయు బింగళజటానిచయంబు వెలుఁగ

బొనర నున్ననియూర్ధ్వపుండ్రంబుఁ బెట్టి - తనరంగఁ గౌపీనదండము ల్దాల్చి

రమణమై నొప్పునారాయణమంత్ర - మమలత దనవీణయం దొప్పి మొఱయ

దనతోడియోగీంద్రతతి నాకసమున - నునిచి చిత్తంబున నుల్లాస మొదవఁ

బరమయోగేంద్రుండు పరతత్త్వవేది - పరమపావనమూర్తి పరమవైష్ణవుఁడు

		 ఈ పేజీలో చివరి మార్పు 9 ఫిబ్రవరి 2024న 06:54కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

